
Liewe Tsumkwe vriende

Middel Januarie het ons afgespring met drie weke van opleiding. Die nuwelinge, of eerstejaars, was eerste aan die beurt van Maandag tot Vrydag. Die tweede- en derdejaarsgroepe was ook elk vir 5 dae besig. Die dosente voel dat dit meer bevredigend is as die drie dae van vroeër, al vra dit meer van hulle. Hendrik sê dit voel of hy gepreek het as hy klaar is met ‘n lesing en al die interaksie daarmee saam. Oor die algemeen was die nuus wat die studente uit hul oorde gebring het, goed. ‘n VGK-student is egter deur sy gemeente belet om die lesings verder by te woon, ten minste tot hul ‘n saak teen hom klaar ondersoek het. 
Tsumkwe se drie manne was weer getrou op hul pos met baie nuus uit Tsumkwe. Dit het goed gereën en baie panne het water. Die veldkos is ook baie. By die meeste plekke het die kleinvee goed aangegaan, maar op Aasvoëlnes het die mense allerhande verskonings uitgedink om te eet. N!aici moes sterk staan om die regte keuse in sy gemeenskap te laat realiseer en gevolglik is hy nie baie gewild daar nie. Hy het by Pespeka (so 7km van hom af) gaan donkies leen om die ver plekke waar hy werk te besoek met die donkiekar. Hopelik sal sy en Leviet se geskenkte donkies in Maart arriveer. Op Tsumkwe het Gerrie die kursus met die volwasse katkisante voltooi. Met ons besoek in Februarie het Hendrik met die spannetjie in gesprek getree, maar hy is nie tevrede met die resultaat nie. Na twee samekomste met hulle, gaan Gerrie nou weer voort nadat hy ook ‘n bietjie meer rigting by Hendrik gekry het. Leviet en Kasper gesels nou gereeld om die Bybel. Kasper het heelwat vrae en onsekerhede na sy seun se dood. Terwyl ons op Tsumkwe was, is vele kere berig oor die invloed wat die ZCC op die mense het. Die sinkretistiese leer van die ZCC het ons opnuut laat besef hoe dringend die suiwer Evangelie, die Woord van die lewende Here, oral verkondig moet word. Tsumkwe se mense word nog so maklik verblind deur toorpraatjies waarteen die ZCC se voorskrifte glo sal beskerm. 
Die naaldwerk het afgeskop met 12 vroue, waarvan 3 nuut is. Daar kort een wat nog kuier in die bos en ‘n bietjie later sal kom. Dit is goed om te sien dat van die vroue meer verantwoordelikheid neem vir die voortgang van die groep, al is dit net om uit haar eie te sê ek wil nie meer lappieskombers maak op die handmasjien nie, ek wil met die elektriese masjien leer werk. 
Die kinderkategese het weer hervat en die kinders kom elke Woensdagmiddag in groot getalle. Die erediensbywoning het ietwat afgeneem. Dis egter verblydend dat die tradisionele leier, Bobo, nou saam met een van sy raadslede gereeld kerk toe kom.
Ons het goeie kurioverkope tydens die vakansie in die Kaap gehad. ‘n Paar gereelde kliënte daar is nog getrou in hul ondersteuning. Intussen het twee nuwe kontakte bygekom waarvan die potensiaal nog moet ontwikkel. Paul van Kanada kon nie sy draaie tot in Tsumkwe kry nie, maar het ‘n klein bestelling gestuur wat hy in Windhoek sal afhaal. 

Voorbidding:
Bid asb. saam vir die volgende:
· DEGNOS het die 1e en 2e Maart weer ‘n evaluerings- en beplanningsvergadering saam met dr Jan Woest en ds Clem Marais. Sal diegene wat die epos betyds kry, asb. daarvoor bid. 

· Dankie dat die Vader Sy hand hou oor Tsumkwe. Hy is in beheer van alles wat daar gebeur. 
· Gerrie, Leviet, N!aici vir krag en wysheid. Mag die Heilige Gees hulle vir elke dag se eise toerus. Mag hulle altyd entoesiasties bly oor die werk wat hul doen. 

· Die manne se vroue: Tiekie van Gerrie, Kao van N!aici en Nisa van Leviet. 

· Tsama en Steve en hul gesinne, dat hul opnuut sal beleef, glo en aanvaar wat die Here vir hulle gedoen het. 
· Die dosente, Hendrik, Amanda en Koos, vir wysheid in die opstelling van die lesse, die aanbiedings/lesings en die geestelike versorging van die studente. Bid ook vir Gert en Jeanet van Veritas asseblief. Hulle is weer betrokke by die volgende tydperk van opleiding. 
· Die volgende opleidingsessie wat DV van 14 Maart tot 1 April sal duur: Vir veilige reise vir die studente en die Lubbes. Mag die Heilige Gees die lesings vir hulle ontvanklik en vernuwend maak. 

· Elke gelowige in die Tsumkwe-area. Dat die Heilige Gees hulle sal help om geestelik te groei en sterk te staan in die Here. Dat Hy aan hulle die gawe van onderskeiding sal gee om Sy Woord suiwer te hoor en te gehoorsaam. 
· Teen die drankmisbruik en die shebeens waar dit verkoop word. Dat die drankverkopers se harte ook sal oopgaan vir Christus en die eise van die Woord. 
· Dat die Here steeds die mag van toordery sal verbreek, dat die mense sal besef dat die Drie-enige God die enigste lewende Here is.  

· Hou aan om vir Dam en sy gesin te bid. 
· Kasper en sy gesin, dat hulle werklik opreg na die Here sal draai en vir wysheid vir Leviet in hul gesprekke.
· Dat die Here die kinders sal toevou in sy liefde en beskerming. 

· Dat die volwasse kategese-groep regtig sal groei in die Here. Mag die Gees vir Gerrie seën met wysheid tydens die samekomste. 
· Die naaldwerkgroep om hul harte oop te maak vir hul Verlosser. Bid dat die groep goed sal saamwerk en steeds meer verantwoordelikheid neem vir hulself. 
· Die skaap- en beeswagters om hul werk getrou te doen en dat hul goed sal saamwerk met mekaar. Ook vir Pieter wat die leiding neem onder die skaapwagters.  

· Die kleinveeboere in die veld.
· Die kuriobedryf in geheel. Bid vir wysheid vir Gerrie en Leviet wanneer hul die produkte ruil vir kos. Bid vir Cwi wat die verkope in die winkel hanteer. Dank Hom vir goeie verkope in Suid-Afrika.
· Chris en sy besigwees in die gemeentes: wysheid en leiding van die Here en beskerming op die ver paaie.
· DEGNOS-span se betrokkenheid en insette. Mag ons altyd soek na die Wil van die Vader en Sy liefde en lig leef na die mense met wie ons besig is. Ons kan maar net soos Paulus aan die Romeinse Christene geskryf het, julle dringend versoek in die Naam van ons Here Jesus Christus en op grond van die liefde wat van die Heilige Gees kom: Stry saam met ons deur vir ons te bid dat God ons veilig mag hou tussen al die ongelowiges en dat ons hulp aanvaarbaar mag wees vir die gelowiges.
· Die besoek in Mei aan die Ring van Bloemheuwel. Aan die Bloemfonteiners kan ons ook toevoeg dat as dit die wil van God is, sal ons met blydskap na julle toe kom om ‘n tydjie by julle te wees.

God wat vrede gee, sal by julle almal wees! Rom 15:30 - 33
Liefdegroete

Hendrik en Elize
